
༄༅།།བཅོམ་ལྡན་འདས་དཔལ་འཁོར་ལོ་སྡོམ་པ་ཞལ་

གཅིག་ཕྱག་གཉིས་པ་ལྷ་ལྔའི་སྒྲུབ་ཐབས་

བདེ་ཆེན་མཆོག་སྦྱིན་ཞེས་

བྱ་བ་བཞུགས་སོ།།

རྩོམ་པ་པོ། རྒྱལ་བ་བློ་བཟང་བསྐལ་བཟང་རྒྱ་མཚོ།



ལྷ་ལྔའི་སྒྲུབ་ཐབས་བདེ་ཆེན་མཆོག་སྦྱིན་

༄༅། །གདོད་ནས་དྲི་མས་ཡོངས་དག་དལ་འབབ་གཤིས། །སྤངས་རྟོགས་དབུ་བའི་

འཛུམ་འཕྲེང་ཉེར་བཞད་པས། །ལུས་ཅན་ཕན་བདེའི་འགྲོན་དུ་བསུ་མཁས་པའི། །ཁྱབ་

བདག་རྒྱལ་བའི་སྤྱི་དཔལ་བླ་མར་འདུད། །སྨྲ་བསམ་ལས་འདས་སོ་སོ་རང་རིག་གི། ཡེ་

ཤེས་དབང་སྔོན་རྡུལ་བརྩེགས་རི་བོ་ལ། །རྗེས་ཆགས་མཚམས་སྤྲིན་འཁྱུད་འདྲ་ཧེ་རུ་

ཀཿཡབ་ཡུམ་གནས་གསུམ་མཁའ་འགྲོར་ཕྱག་བགྱིའོ། །སྐལ་དམན་བྲང་འགྲོའི་དུག་

ཟིན་ཐུབ་བསྟན་སྲོག། མིང་ཙམ་ལྷག་མར་གྱུར་ཚེ་འཇམ་མགོན་ལྷའི། །ཞལ་ལུང་བདུད་

རྩི་མངར་པོས་འཆི་མེད་སྲོག། སྩོལ་མཛད་བློ་བཟང་གྲགས་པ་ལས་གཞན་སུ། །ཟབ་ལས་

ཡང་ཟབ་འཁོར་ལོ་དྲ་བའི་སྡོམ། །མཁའ་འགྲོའི་ཁ་རླངས་ཨུཏྤལ་མ་རྙིང་དྲིས། །མངོན་

འདོད་རྩེ་དགའ་ཅིར་ཡང་སྩོལ་བྱེད་པའི། །སྒྲུབ་ཐབས་བདེ་ཆེན་མཆོག་སྦྱིན་འདྲི་བར་

བྱ། །འདིར་བཅོམ་ལྡན་འདས་དཔལ་འཁོར་ལོ་སྡོམ་པ་ལ་རྣལ་འབྱོར་དབང་ཕྱུག་ལོ་དྲིལ་ནག་གསུམ་ལ་སོགས་པའི་བཞེད་གཞུང་རྒྱ་མཚོ་ལྟ་བུ་ལས་འོངས་པའི་

སྒྲུབ་ཐབས་ཇི་སྙེད་ཅིག་ཡོད་པ་ལས། ཚིག་ཉུང་ངུ་ལ་དགའ་བ་རྣམས་ཀྱི་ངོར་གྲུབ་པའི་འཁོར་ལོས་སྒྱུར་པ་ཆེན་པོ་མི་ཏྲ་ནས་བརྒྱུད་པའི་རྒྱུད་སྡེ་བཞིའི་དཀྱིལ་འཁོར་

གྱི་སྒྲུབ་ཐབས་བརྒྱ་རྩའི་ནང་ཚན་བདེ་མཆོག་སྔོན་པོ་ཕྱག་གཉིས་པ་ལྷ་ལྔའི་བདག་བསྐྱེད་ཀྱི་རྣལ་འབྱོར་ཉམས་སུ་ལེན་པ་ལ་འདི་གའི་མངོན་རྟོགས་ཀྱི་གཞུང་མུ་ ཏིག་

འཕྲེང་བ་སོགས་ཀྱི་དངོས་ཟིན་ལྟར་ལྷ་༄༅། ། རྣམས་ཆོ་ག་གསུམ་བསྐྱེད་དམ་སྐད་ཅིག་གིས་བསྐྱེད་པ་རུང་མོད་ནའང་། སློབ་དཔོན་ཆེན་པོ་ཨ་བྷཱ་ཡཱ་ཀ་རས་དཀྱིལ་

ཆོག་རྡོ་རྗེ་ཕྲེང་བ་ནས་བཤད་པའི་ལྷའི་མངོན་རྟོགས་རྣམས་རྣལ་འབྱོར་རྫོགས་འཕྲེང་དུ་དངོས་བསྟན་སྐད་ཅིག་གིས་བསྐྱེད་པར་མཛད་པ་དབང་པོ་རྣོན་པོའི་དབང་དུ་

བྱས་ཤིང་། དབང་པོ་འབྲིང་དང་ཐ་མར་གྱུར་པའི་ལས་དང་པོ་བ་དག་ལ་རང་རང་གི་གཞུང་ནས་བཤད་པ་ལྟར་སྐུ་གསུམ་ལམ་ཁྱེར་གྱི་གནད་ཚང་བ་དང་། མངོན་བྱང་

ལྔ་ལས་བསྐྱེད་པ་སོགས་བྱུང་ན་ལེགས་པ་རྣལ་འབྱོར་རྫོགས་ཕྲེང་གི་དགོངས་པ་ཡིན་པ་ལྟར། འདིར་ཡང་རྗེ་ཐམས་ཅད་མཁྱེན་པའི་སྒྲུབ་ཐབས་དགོངས་པ་རབ་གསལ་

ནས་ཁ་བཀང་སྟེ། རྣལ་འབྱོར་བླ་མེད་ཀྱི་བསྐྱེད་རིམ་ཡོངས་སུ་རྫོགས་པའི་གནད་ཚང་བའི་སྒྲུབ་ཐབས་མདོར་བསྡུས་ཉམས་སུ་ལེན་པ་ལ་སྒྲུབ་པ་པོ་དད་པ་དང་སྙིང་རྗེ་

དང་སེམས་ཅན་ཐམས་ཅད་ལ་ཕན་བདེ་སྒྲུབ་པར་འདོད་པའི་ལྷག་བསམ་ཅན་བྱང་ཆུབ་ཀྱིས་སེམས་ཀྱིས་རྒྱུད་སྦྱངས་པ། དཔལ་འཁོར་ལོ་བདེ་མཆོག་གི་དཀྱིལ་འཁོར་

དུ་དབང་བསྐུར་བ་ལེགས་པར་ཐོབ་ཅིང་། དབང་དུས་སུ་ཁས་བླངས་པའི་དམ་ཚིག་དང་སྡོམ་པ་བསྲུང་བ་ལ་བརྩོན་པའི་སྔགས་པས་ཡིད་མཐུན་གྱི་གནས་སུ་རྣལ་

འབྱོར་གྱི་ཡོ་བྱད་ཐམས་ཅད་ཚོགས་པར་བྱས་ཏེ། བདེ་བའི་སྟན་ལ་འདུག་ནས། 

སངས་རྒྱས་ཆོས་དང་དགེ་འདུན་ལ། །རྟག་ཏུ་བདག་ནི་སྐྱབས་སུ་མཆི། །ཐེག་པ་



བློ་བཟང་བསྐལ་བཟང་རྒྱ་མཚོ།

2

གསུམ་པོ་ཐམས་ཅད་དང་། །རྣལ་འབྱོར་གསང་སྔགས་མཁའ་འགྲོ་མ། །དཔའ་བོ་དཔའ་

མོ་དབང་ལྷ་མོ། །བྱང་ཆུབ་སེམས་དཔའ་བདག་ཉིད་ཆེ། །ཁྱད་པར་དུ་ཡང་སློབ་དཔོན་

ལ། །རྟག་ཏུ་སྐྱབས་སུ་མཆི་བར་བགྱི། །སེམས་ཅན་ཀུན་གྱི་དོན་གྱི་ཕྱིར། །བདག་ནི་ཧེ་

རུ་ཀར་གྱུར་ནས། །སེམས་ཅན་ཐམས་ཅད་ཧེ་རུ་ཀའི། །གོ་འཕང་མཆོག་ལ་འགོད་པར་

བགྱི། །ཞེས་པ་ལན་གསུམ་གྱིས་སྐྱབས་སུ་འགྲོ་ཞིང་སེམས་བསྐྱེད་ནས། སེམས་ཅན་ཐམས་ཅད་བདེ་བ་དང་བདེ་བའི་

རྒྱུ་དང་ལྡན་པར་གྱུར་ཅིག །ཅེས་སོགས་ཀྱིས་ཚད་མེད་བཞི་སྒོམ། སྐད་ཅིག་གིས་རང་ཉིད་ཧེ་རུ་ཀ་ཡུམ་

དང་བཅས་པའི་སྐུར་བཞེངས་པར་གྱུར། ནང་མཆོད་ལ་དམིགས་ཏེ། ཧ་ཧོཿཧྲཱིཿཁ་དོག་དྲི་རོ་ནུས་པའི་

སྐྱོན་རྣམས་སྦྱངས་ཏེ་ཟག་པ་མེད་པའི་ཡེ་ཤེས་ཀྱི་བདུད་རྩིའི་རྒྱ་མཚོ་ཆེན་པོར་གྱུར། ཨ໋་

ཨཱཿཧཱུཾ་ལན་གསུམ་བརྗོད། མཆདོ་རྫས་རྣམས་ལ་དམིགས་ཏེ།  ཨ໋་ཁཎྜ་ར་ོཧི་ཧུཾ་ཧཱུཾ་ཕཊ། ཨ໋་སྭ་བྷཱ་ཝ་ཤུདྡྷཱཿསརྦ་དྷརྨཱཿསྭ་

བྷཱ་ཝ་ཤུདྡྷོ་྅ཧཾ། སྟོང་པ་ཉིད་དུ་གྱུར། སྟོང་པའི་ངང་ལས་ཀཾ་ལས་བྱུང་བའི་ཐོད་པ་ཡངས་

ཤིང་རྒྱ་ཆེ་བ་རྣམས་ཀྱི་ནང་དུ་ཨ໋་ཞུ་བ་ལས་བྱུང་བའི་མཆདོ་རྫས་རྣམས་རང་བཞིན་སྟོང་

པ་རྣམ་པ་མཆོད་རྫས་སོ་སོའི་རྣམ་པ་ཅན་བྱེད་ལས་དབང་པོ་དྲུག་གི་སྤྱོད་ཡུལ་དུ་ཟག་

པ་མེད་པའི་བདེ་བ་ཁྱད་པར་ཅན་སྟེར་བར་གྱུར། ཨ໋་ཨརྒྷཾ་ཨཿཧཱུཾ། ཨ໋་པཱ་དྱཾ་ཨཱཿཧཱུཾ། ཨ໋་བཛྲ་

པུཥྤེ་ཨཱཿཧཱུཾ། ནས། ཤཔྟ་ཨཱཿ་ཧཱུཾ་གི་བར་བརྗོད། སྔོན་འགྲོ་གཏོར་མ་བྱ་བར་འདོད་ན་གཏོར་མ་སྔར་གྱི་ནང་མཆོད་བྱིན་བརླབ་ལྟར་བྱིན་གྱིས་བརླབས་

ནས་ལོ་དྲིལ་གྱི་སྒྲུབ་ཐབས་གཞན་ནས་འབྱུང་བ་ལྟར་བྱ་ཞིང་། བསྡུས་པ་ལ་མོས་ནས་བཞག་ཀྱང་ཆད་པའི་སྐྱོན་དུ་མི་འགྱུར། དེ་ནས་བྱེད་པར་སྤྲོ་ན། དག་པ་གསུམ་གྱི་

རྣལ་འབྱོར་དྲིལ་བུ་ལུགས་ཀྱི་སྒྲུབ་ཐབས་ནས་འབྱུང་བ་ལྟར་བྱ། 

རང་ཧེ་རུ་ཀར་གསལ་བའི་ཐུགས་ཀར་པདྨ་དང་ཉི་མ་ལ་གནས་པའི་ཧཱུཾ་སྔོན་པོའི་

འོད་ཟེར་གྱིས་རང་བཞིན་གྱི་གནས་ནས་བླ་མ་དང་གཉིས་སུ་མེད་པའི་དཔལ་འཁོར་ལོ་

སྡོམ་པའི་ལྷ་ཚོགས་མདུན་གྱི་ནམ་མཁར་སྤྱན་དྲངས། འོད་ཟེར་རང་གི་སྙིང་གར་ཐིམ་

པར་གྱུར། གང་གི་དྲིན་གྱིས་བདེ་ཆེན་གནས། །སྐད་ཅིག་གིས་ནི་འཐོབ་འགྱུར་བ། །བླ་མ་

རིན་ཆེན་ལྟ་བུ་ཡི། །རྡོ་རྗེ་ཅན་ཞབས་པད་ལ་འདུད། །ཧེ་རུ་ཀ་དཔལ་དཔའ་བོ་ཆེ། །རྣམ་



ལྷ་ལྔའི་སྒྲུབ་ཐབས་བདེ་ཆེན་མཆོག་སྦྱིན་

དག་རྡོ་རྗེའི་དབང་ཕྱུག་དང་། །རྗེས་ཆགས་ཆགས་པ་ཆེ་རྣམས་ཀྱི། །རྡོ་རྗེ་ཕག་མོ་དེ་ལ་

འདུད། །དཔལ་ལྡན་རྡོ་རྗེ་མཁའ་འགྲོ་མ། །མཁའ་འགྲོ་མ་ཡི་འཁོར་ལོ་བསྒྱུར། །ཡེ་ཤེས་ལྔ་

དང་སྐུ་གསུམ་ཉིད། །འགྲོ་བ་སྐྱོབ་ལ་ཕྱག་འཚལ་ལོ། །ཇི་སྙེད་རྡོ་རྗེ་མཁའ་འགྲོ་མ། །ཀུན་

ཏུ་རྟོག་པའི་འཆིང་གཅོད་ཅིང་། །འཇིག་རྟེན་བྱ་བ་ལ་འཇུག་མ། །དེ་སྙེད་རྣམས་ལ་ཕྱག་

འཚལ་ལོ། །

རང་གི་ཐུགས་ཀའི་ཧཱུཾ་ལས་བྱུང་བའི་མཆོད་པའི་ལྷ་མོ་རྣམས་ཀྱིས་མཆོད་པར་གྱུར། 

ཨ໋་ཨརྒྷཾ་པྲ་ཏཱི་ཙྪ་སྭཱཧཱ། ཨ໋་པཱ་དྱཾ་པྲ་ཏཱི་ཙྪ་སྭཱཧཱ། ཨ໋་བཛྲ་པུཥྤེ་ཨཱཿཧཱུཾ་སྭཱཧཱ་ནས། ཤཔྟའི་བར་གྱིས་མཆོད། ཨ໋་

ཤྲཱི་ཧེ་རུ་ཀ་ས་པ་རི་ཝཱ་ར་ཨ໋་ཨཱཿཧཱུཾ། ཡབ་ཡུམ་སྙོམས་པར་ཞུགས་པས་ལྷན་སྐྱེས་ཀྱི་བདེ་

བ་ཆེན་པོ་ཉམས་སུ་མྱོང་ཞིང་། བདེ་བས་སྟོང་པ་ངེས་པའི་གསང་བ་དང་དེ་ཁོ་ན་ཉིད་

ཀྱི་མཆོད་པས་མཉེས་པར་གྱུར། དཀོན་མཆོག་གསུམ་ལ་བདག་སྐྱབས་མཆི། །སྡིག་པ་

ཐམས་ཅད་སོ་སོར་བཤགས། །འགྲོ་བའི་དགེ་ལ་རྗེས་ཡི་རང་། །སངས་རྒྱས་བྱང་ཆུབ་ཡིད་

ཀྱིས་བཟུང་། །ཡིག་བརྒྱ་བཟླས་ཏེ། ཚོགས་ཞིང་རྣམས་འོད་དུ་གྱུར་ནས་རང་ལ་ཐིམ་པས་བྱིན་གྱིས་

བརླབས་པར་གྱུར། དེ་ལྟར་ཚོགས་ཞིང་ལ་མཆོད་པ་སོགས་ཀྱི་སྒོ་ནས་བསོད་ནམས་ཀྱི་ཚོགས་བསགས། 

ཨ໋་ཤཱུ་ནྱ་ཏཱ་ཛྙཱ་ན་བཛྲ་སྭ་བྷཱ་ཝ་ཨཱཏྨ་ཀོ྅ཧཾ། རང་གི་ཐུགས་ཀའི་ཧཱུཾ་གི་འོད་ཟེར་གྱིས་

བརྟན་གཡོ་ཐམས་ཅད་སྦྱངས་ཏེ་འོད་དུ་ཞུ་བ་རང་ལ་ཐིམ་ཞིང་རང་ཡང་སྐུའི་སྟོད་སྨད་

ནས་རིམ་གྱིས་འོད་དུ་ཞུ་སྙིང་གའི་ཧཱུཾ་ལ་ཐིམ། ཧཱུཾ་ཡང་ཞབས་ཀྱུ་ནས་རིམ་གྱིས་འོད་དུ་

ཞུ་ནས་མི་དམིགས་པ་འོད་གསལ་སྟོང་པ་ཉིད་དུ་གྱུར་པར་བསམ་ནས་ཡེ་ཤེས་ཀྱི་ཚོགས་བསག་ཅིང་། འཆི་བ་ཆོས་

སྐུར་ཁྱེར་བའི་ལམ་ཁྱེར་བསྒོམ། སྟོང་པའི་ངང་ལས་རང་གི་སེམས་ནཱ་དའི་གཟུགས་གྱེན་དུ་འགྲེང་བ་

ཤིན་ཏུ་ཕྲ་བ་དཀར་ལ་དམར་བའི་མདངས་ཆགས་པ་ནམ་མཁར་གནས་པར་གྱུར་པར་བསམ་

པ་ནི་བར་དོ་ལོངས་སྐུར་ཁྱེར་བའི་ལམ་ཁྱེར་རོ། །དེ་ནས། གཡོན་པའི་མཐེབ་མཛུབ་ཀྱིས་ཕྱོགས་རེར་གཡོན་སྐོར་དུ་སེ་གོལ་གཏོག་པ་དང་བཅས། ཨ໋་སུམྦྷ་ནི་

སུམྦྷ་ཧུཾ་ཧཱུཾ་ཕཊ། ཤར་དུ་སྔགས་དེ་ཉིད་ཁ་དོག་ནག་པོ། ཨ໋་གྲིཧྞ་གྲིཧྞ་ཧུཾ་ཧཱུཾ་ཕཊ། བྱང་དུ་



བློ་བཟང་བསྐལ་བཟང་རྒྱ་མཚོ།

སྔགས་དེ་ཉིད་ཁ་དོག་ལྗང་གུ། ཨ໋་གྲིཧྞ་པ་ཡ་གྲིཧྞཱ་པ་ཡ་ཧུཾ་ཧཱུཾ་ཕཊ། ནུབ་ཏུ་སྔགས་དེ་ཉིད་

ཁ་དོག་དམར་པོ། ཨ໋་ཨཱ་ན་ཡ་ཧོ་བིདྱཱ་རཱ་ཛ་ཧུཾ་ཧཱུཾ་ཕཊ། ལྷོར་སྔགས་དེ་ཉིད་ཁ་དོག་སེར་པོ་

རྣམས་འོད་ཟེར་རབ་ཏུ་འབར་བ་དང་བཅས་པ་ཡོངས་སུ་གྱུར་པ་ལས། ཤར་ནག། བྱང་

ལྗང་། ནུབ་དམར། ལྷོ་སེར་བའི་སྣ་ཚོགས་རྡོ་རྗེའི་རཱ་བ་དང་།   འོག་ཏུ་ཧཱུཾ་ལས་སྣ་ཚོགས་

རྡོ་རྗེའི་ལྟེ་བ་ལ་ཧཱུཾ་གིས་མཚན་པའི་ཧཱུཾ་གི་འོད་ཟེར་ལས་འོག་ཐམས་ཅད་རྡོ་རྗེའི་ས་གཞི་

དང་། སྟེང་དུ་རྡོ་རྗེའི་གུར་དང་བླ་བྲེ་རྣམས་བར་མཚམས་མེད་པ་དུམ་བུ་གཅིག་ཏུ་གྱུར་

བའི་ཕྱི་རལོ་མདའི་དྲ་བ་དང་ཡེ་ཤེས་ཀྱི་མེ་འབར་བས་བསྐོར་བར་གྱུར། བསྲུང་འཁོར་གྱི་

དབུས་སུ་སྐད་ཅིག་གིས་རླུང་མེ་ཆུ་སའི་དཀྱིལ་འཁོར་བཞི་བརྩེགས་པའི་སྟེང་དུ་རི་རབ་

ལྷུན་པ་ོགྲུ་བཞི་པ། དེའི་སྟེང་དུ་སྣ་ཚོགས་པདྨ་ལ་གནས་པའི་སྣ་ཚོགས་རྡོ་རྗེའི་ལྟེ་བར་སྣ་

ཚོགས་པདྨ་འདབ་མ་བརྒྱད་པའི་དབུས་སུ་མཚན་ས་ོགཉིས་ཀྱི་ང་ོབོ་དབྱངས་ཡིག་དཀར་

པོ་བཅུ་དྲུག་པ་ཨ་ཨཱ། ཨི་ཨཱི། ཨུ་ཨཱུ་ར�་རཱ�། ལ�་ལཱ�། ཨེ་ཨཻ། ཨོ་ཨཽ། ཨཾ་ཨཿརྣམས།

 ཕྲག་གཅིག་གཡས་སྐོར་དང་། ཕྲག་གཅིག་གཡོན་སྐོར་དུ་རིམ་པ་གཅིག་གིས་

འཁོད། དེའི་ཕྱི་རོལ་ཏུ་དཔེ་བྱད་བརྒྱད་ཅུའི་ངོ་བོ་གསལ་བྱེད་དམར་པོ་བཞི་བཅུ་ཀ་ཁ་ག་གྷ་ང་། 

ཙ་ཚ་ཛ་ཛྙ་ཉ། ཊ་ཋ་ཌ་ཌྷ་ཎ། ཏ་ཐ་ད་ངྷ་ན། པ་ཕ་བྷ་མ། ཡ་ཡ་ར་ལ་ཝ། ཤ་ཥ་ས་ཧ་ཀྵ་རྣམས། 

ཕྲག་གཅིག་གཡས་སྐོར་དང་ཕྲག་གཅིག་གཡོན་སྐོར་དུ་རིམ་པ་གཅིག་གིས་འཁོད། 

དེ་རྣམས་ཡོངས་སུ་གྱུར་པ་ལས་ཟླ་བའི་དཀྱིལ་འཁོར་དཀར་ལ་དམར་བའི་མདངས་

ཅན་ལ་དབྱངས་གསལ་རྣམས་གཟུགས་བརྙན་ཤར་བ་བཞིན་སྣང་བའི་དབུས་སུ་རང་

ནམ་མཁའི་ནཱ་དས་སངས་རྒྱས་ཡབ་ཡུམ་གྱི་བྱང་སེམས་དཀར་དམར་གྱི་དབུས་སུ་སྐྱེ་

བ་བླངས་ཏེ་སེམས་ཅན་གྱི་དོན་བྱའོ་སྙམ་པའི་འཕེན་པ་བཏང་ནས་ཞུགས་པ་ལས་རིམ་

གྱིས་ནཱ་ད་ལས་ཐིག་ལེ་དང་ཟླ་ཕྱེད་དང་ཧའི་མགོ་བོ་དང་ལུས་དང་ཨཱུ་གྲུབ་པའི་ཚུལ་

གྱིས་དཀར་ལ་དམར་བའི་གདངས་ཅན་གྱི་ཧཱུཾ་ཡིག་རྒྱུ་རྡོ་རྗེ་འཛིན་པའི་རང་བཞིན་



ལྷ་ལྔའི་སྒྲུབ་ཐབས་བདེ་ཆེན་མཆོག་སྦྱིན་

ཅན་དུ་གྱུར། དེ་ལས་ཁ་དོག་སྣ་ལྔ་པའི་འོད་ཟེར་འཕྲོས་པས་འགྲོ་བ་ཐམས་ཅད་འཁོར་

ལོ་སྡོམ་པའི་ལྷ་ཚོགས་ལ་བཀོད། དེ་རྣམས་དང་སྔོན་ནས་གྲུབ་པའི་དཔའ་བོ་དཔའ་མོ་

ཐམས་ཅད་སྤྱན་དྲངས། ཧཱུཾ་ཡིག་ལ་ཐིམ་པས་ལྷན་སྐྱེས་ཀྱི་དགའ་བའི་རང་བཞིན་ཅན་

དུ་གྱུར། ཨ໋་ཨཱཿཧཱུཾ། ཨ໋་སརྦ་བཱི་ར་ཡོ་གི་ནི་ཀཱ་ཡ་ཝཱ་ཀ་ཙིཏྟ་བཛྲ་སྭ་བྷཱ་ཝ་ཨཱདྨ་ཀོ྅ཧཾ། ཨོ་

བཛྲ་ཤུདྡྷཱཿསརྦ་དྷརྨཱཿབཛྲ་ཤུདྡྷོ་ཧཾ།  ཟླ་བ་དབྱངས་གསལ་ཧཱུཾ་དང་བཅས་པ་ཡོངས་སུ་གྱུར་

པ་ལས་རྟེན་དང་བརྟེན་པའི་དཀྱིལ་འཁོར་ཡོངས་སུ་རྫོགས་པར་གྱུར། དེ་ལྟར་བསྒོམ་པ་སྐྱེ་བ་སྤྲུལ་སྐུར་

ཁྱེར་བའི་ལམ་ཁྱེར་ཡིན་ཞིང་རྟེན་བརྟེན་པ་དུས་མཉམ་དུ་བསྐྱེད་པ་དེ་རིམ་གྱིས་གསལ་གདབ་པ་ནི།

 དེ་ཡང་གཞལ་ཡས་ཁང་གྲུ་བཞི་སྒོ་བཞི་རྟ་བབས་བཞི་དང་བཅས་ཤིང་རྒྱན་གྱིས་

བརྒྱན་པ་རྡོ་རྭ་མེ་རི་དང་བཅས་པའི་ཕྱི་རོལ་ཏུ་དུར་ཁྲོད་བརྒྱད་མཚན་ཉིད་ཐམས་

ཅད་ཡོངས་སུ་རྫོགས་པས་བསྐོར་བའི་དབུས་སུ་སྣ་ཚོགས་པདྨ་འདབ་མ་བརྒྱད་པའི་

ལྟེ་བར་ཉི་མའི་གདན་ལ། རང་ཉིད་བཅོལ་ལྡན་འདས་དཔལ་ཧེ་རུ་ཀ་སྐུ་མདོག་སྔོན་པོ་

ཞལ་གཅིག་ཕྱག་གཉིས་རྡོ་རྗེ་དང་དྲིལ་བུ་འཛིན་པས་ཡུལ་ལ་འཁྱུད་པ་སྣ་ཚོགས་རྡོ་

རྗེས་མཚན་པའི་རལ་པའི་ཐོར་ཅོག་ཅན་དབུའི་གཡོན་དུ་ཅུང་ཟད་ཡོ་བའི་ཟླ་བ་ཕྱེད་

པ་འཆང་བ། ཞལ་རྣམ་པར་འགྱུར་ཞིང་མཆེ་བ་བཞི་གཙིགས་པ་སྤྱན་གསུམ་དང་ལྡན་

པ།  ཞབས་གཡས་བརྐྱང་བས་འཇིགས་བྱེད་ནག་པོའི་མགོ་བོ་དང་། གཡོན་བསྐུམ་པས་

དུས་མཚན་མ་དམར་མོའི་ནུ་མ་ནས་མནན་པ། ཐོད་སྐམ་ལྔའི་དབུ་རྒྱན་དང་མིའི་རྒྱུ་མ་

ལ་བརྒྱུས་པའི་མགོ་རློན་ལྔ་བཅུའི་འཕྲེང་བ་འཕྱང་བ་གར་དགུའི་ཉམས་དང་ལྡན་ཞིང་།    

སྟག་གི་པགས་པའི་ཤམ་ཐབས་ཅན། ཕྱག་རྒྱ་དྲུག་གིས་རྒྱས་བཏབ་པ། མི་རུས་ཀྱི་ཐལ་

བས་ལུས་ཐམས་ཅད་ལ་བྱུགས་པའོ། །དེའི་པང་ན་བཅོལ་ལྡན་འདས་མ་རྡོ་རྗེ་ཕག་མོ་

དམར་མོ་ཞལ་གཅིག་ཕྱག་གཉིས་ཀྱི་གཡོན་པས་ཡབ་ཀྱི་མགུལ་ནས་འཁྱུད་པའི་ཐོད་པ་

ན་བདུད་བཞི་ལ་སོགས་པའི་ཁྲག་གིས་གང་བ་བསྣམས་ཤིང་། གཡས་པས་ཕྱོགས་བཅུའི་



བློ་བཟང་བསྐལ་བཟང་རྒྱ་མཚོ།

གདུག་པ་ཅན་ཀུན་ལ་གྲི་གུག་དང་བཅས་པའི་སྡིགས་མཛུབ་ཀྱིས་བསྡིགས་པར་མཛད་

པ། སྤྱན་གསུམ་དམར་ཞིང་མེ་ལྟར་འབར་བ། བྱིན་པ་གཉིས་ཀྱིས་ཡབ་ཀྱི་བརླའི་སྟེང་

ནས་ལེགས་པར་འཁྲིལ་བ། ཐུགས་རྗེའི་བདག་ཉིད་ཅན་ཕྱག་རྒྱ་ལྔས་བརྒྱན་པ།  མི་མགོ་

སྐམ་པོ་ལྔའི་དབུ་རྒྱན་དང་ལྔ་བཅུའི་དོ་ཤལ་ཅན།  གཉིས་ཀའང་ཡེ་ཤེས་ཀྱི་མེ་འབར་

བའི་དབུས་ན་བཞུགས་པར་གྱུར། ཕྱོགས་ཀྱི་འདབ་མ་ལ་ཤར་དུ་མཁའ་འགྲོ་མ་སྔོན་

མོ།  མངོན་རྟོགས་མུ་ཏིག་ཕྲེང་བར། རྡོ་རྗེ། ལས། པདྨ། རིན་ཆེན་མཁའ་འགྲོ་བཞིའི་མིང་སོགས་དང་སྔ་མའི་སྐུ་མདོག་དཀར་པོར་གསུངས་པ་ལ་སྔགས་འཆང་

འཇམ་དབྱངས་པའི་མི་ཏྲའི་མངོན་དཀྱིལ་ལས་འདི་ལྟར་བྱུང་བ་གཉིས་དོན་འདྲ་གཤིས་ཕྱི་མ་ཡོངས་གྲགས་དང་མཐུན་པས་བཀོད། 

བྱང་དུ་ལཱ་མ་ལྗང་གུ། ནུབ་ཏུ་ཁཎྜ་རོ་ཧཱི་དམར་མོ།  ལྷོར་གཟུགས་ཅན་མ་སེར་

མོ། བཞི་གའང་ཞལ་གཅིག་ཕྱག་གཉིས་ཀྱིས་གྲི་གུག་དང་ཐོད་པ་ཐུགས་ཀར་འཛིན་

པ། གཅེར་མོ་སྐྲ་གྲོལ་ཞིང་ཕྱག་རྒྱ་ལྔས་བརྒྱན་པ། ཐོད་པ་སྐམ་པོ་ལྔའི་དབུ་རྒྱན་དང་ལྔ་

བཅུའི་དོ་ཤལ་ཅན།  རོའི་གདན་ལ་སྐྱིལ་ཀྲུང་ཕྱེད་པའི་གར་གྱིས་བཞུགས་པ།  མཚམས་

ཀྱི་འདབ་མ་བཞིར་བུམ་པ་བདུད་རྩིས་གང་བའི་སྟེང་དུ་ཀ་པཱ་ལ་བྱང་ཆུབ་ཀྱི་སེམས་

ཀྱིས་གང་བ་རེ་རེ། ཡབ་ཀྱི་གསང་གནས་མི་དམིགས་པའི་ངང་ལས་ཧཱུཾ་ལས་བྱུང་བའི་

རྡོ་རྗེ་དཀར་པོ་རྩེ་ལྔ་པ་བྱཱ་དམར་པོ་ལས་བྱུང་བའི་ནོར་བུ་དམར་པོ་རྩེ་མོར་བྱཱ་སེར་པོས་

མཚན་པ། ཡུམ་གྱི་གསང་གནས་མི་དམིགས་པའི་ངང་ལས་ཨཱཿལས་བྱུང་བའི་པདྨ་དམར་

པོ་འདབ་མ་གསུམ་པ་དྱཱ་དཀར་པོ་ལས་བྱུང་བའི་བྱང་ཆུབ་ཀྱི་སེམས་མཚོན་པའི་ལྟེ་བ་

དཀར་པོ་རྩེ་མོར་དྱཱ་སེར་པོས་མཚན་པ། ཡབ་ཀྱི་ལྟེ་བར་ཟླ་གདན་ལ་ཨ໋་བཛྲ་བེེཻ་རོ་ཙ་ནཱི་

ཡེ་ཧུཾ་ཧཱུཾ་ཕཊ་སྭཱཧཱ། ཐུགས་ཀར་ཟླ་གདན་ལ། ཨ໋་སརྦ་བུདྡྷཱ་ཌཱ་ཀི་ནཱི་ཡེ་བཛྲ་བརྞཱ་ནཱི་ཡེ་ཧུཾ་

ཧཱུཾ་ཕཊ་སྭཱཧཱ། མགྲིན་པར་ཉི་གདན་ལ། ཨ໋་ཤྲཱི་བཛྲ་ཧེ་ཧེ་རུ་རུ་ཀཾ་ཧུཾ་ཧཱུཾ་ཕཊ། ཌཱ་ཀི་ནཱི་ཛཱ་ལ་

ཤཾ་བ་རཾ་སྭཱཧཱ། དཔྲལ་བར་ཉི་གདན་ལ། ཨ໋་ཧྲཱིཿཧ་ཧ་ཧུཾ་ཧཱུཾ་ཕཊ། ཡུམ་གྱི་ལྟེ་བར་ཉི་གདན་

ལ།  ཨ໋་ཤྲཱི་བཛྲ་ནསསྭཱཧཱ། ཐུགས་ཀར་ཉི་གདན་ལ་ཨ໋་ཧྲཱིཿ ནས། ཧཱུཾ་ཕཊ། མགྲིན་པར་ཟླ་གདན་



ལྷ་ལྔའི་སྒྲུབ་ཐབས་བདེ་ཆེན་མཆོག་སྦྱིན་

ལ། ཨ໋་བཛྲ་བཻ་རོ་ཙ་ནཱི་ནས། སྭཱཧཱ། དཔྲལ་བར་ཟླ་གདན་ལ། ཨ໋་སརྦ་ནས། སྭཱཧཱ། སྔགས་ཐམས་

ཅད་ཁ་དོག་དམར་པོ་འོད་ཟེར་འཕྲོ་བ་གཡོན་སྐོར་དུ་གནས་པ། སྔགས་རྣམས་ཀྱང་ཕན་

ཚུན་དུ་ཞལ་སྦྱོར་ཞིང་འོད་ཟེར་འཁྱུད་པའི་རྣམ་པ་ཅན་དུ་གྱུར། ཨ໋་ཤྲཱི་མཧཱ་མུ་ཁ་བཛྲ་ཧེ་

ཧེ་རུ་རུ་ཀཾ་ཨཱཿཧཱུཾ་ཧཱུཾ་ཕཊ་སྭཱཧཱ། སྙོམས་པར་ཞུགས་པས་བྱང་སེམས་ཞུ་སྟེ་དགའ་བཞི་རིམ་

གྱིས་དྲངས་པའི་བདེ་བ་དང་སྟོང་པ་དབྱེར་མེད་པའི་ཡེ་ཤེས་བྱང་ཆུབ་ཕྱོགས་ཆོས་ཀྱི་ངོ་

བོ་རྟེན་དང་བརྟེན་པའི་རྣམ་པར་ཤར་བ་སྣང་ལ་རང་བཞིན་མེད་པ་ནམ་མཁའི་འཇའ་

ཚོན་ལྟ་བུར་གྱུར། གོ་ཆ་རྒྱས་པར་བྱེད་ན། 

རང་གི་སྙིང་གར་ཟླ་བ་ལ་རྡོ་རྗེ་སེམས་དཔའི་ངོ་བོ་ཨོཾ་ཧ་དཀར་པོ། མགོ་བོར་ཉི་མ་

ལ་རྣམ་སྣང་གི་ངོ་བོ་ན་མ་ཧི་སེར་པོ། སྤྱི་གཙུག་ཏུ་ཉི་མ་ལ་པདྨ་གར་དབང་གི་ངོ་བོ་སྭཱཧཱ་

ཧུ་དམར་པོ། ཕྲག་པ་གཉིས་སུ་ཉི་མ་ལ་དཔལ་ཧེ་རུ་ཀའི་ངོ་བོ་བཽ་ཥ་ཊ་ཧེ་ནག་པོ། མིག་

གཉིས་སུ་ཉི་མ་ལ་རྡོ་རྗེ་ཉི་མའི་ངོ་བོ་ཧཱུཾ་ཧཱུཾ་ཧོ་དམར་སེར། དཔྲལ་བར། ཉི་མ་ལ་རྟ་མཆོག་

གི་ངོ་བོ་ཕཊ་ཧཾ་ལྗང་གུ། གཙོ་མོའི་ལྟེ་བར་ཉི་མ་ལ་རྡོ་རྗེ་ཕག་མོའི་ངོ་བོ་ཨ໋་བཾ་དམར་པོ། 

སྙིང་གར་ཉི་མ་ལ་གཤིན་རྗེ་མའི་ངོ་བོ་ཧཾ་ཡ໋་སྔོན་པོ། མགྲིན་པར་ཟླ་བ་ལ་རྨོངས་བྱེད་

མའི་ངོ་བོ་ཧྲ�་མ໋་དཀར་པོ། མགོ་བོར་ཉི་མ་ལ་སྐྱོང་བྱེད་མའི་ངོ་བོ་ཧྲཱ�་ཧྲཱ�་སེར་པོ། སྤྱི་གཙུག་

ཏུ་ཉི་མ་ལ་སྐྲག་བྱེད་མའི་ངོ་བོ་ཧཱུཾ་ཧཱུཾ་ལྗང་གུ། དཔྲལ་བར་ཉི་མ་ལ་ཙཎྜི་ཀའི་ངོ་བོ་ཕཊ་

ཕཊ་དུད་ཀ་རྣམས་ཀྱིས་མཚན་པར་གྱུར། གོ་ཆ་དེ་བས་ཀྱང་བསྡུས་པར་འདོད་ན། 

ལྷ་རྣམས་ཀྱི་སྤྱི་བོར་ཟླ་བ་ལ་ཨོཾ་དཀར་པོ། མགྲིན་པར་པདྨ་ལ་ཨཱཿདམར་པོ། ཐུགས་

ཀར་ཉི་མ་ལ་ཧཱུཾ་སྔོན་པོས་མཚན་པར་གྱུར། ཅེས་པ་ཙམ་གྱིས་ཀྱང་རུང་ངོ་། །འབར་བའི་ཕྱག་རྒྱ་དང་བཅས།

 ཕ�། རང་གི་ཐུགས་ཀའི་ཧཱུཾ་གི་འོད་ཟེར་གྱིས་བསྒོམས་པ་དང་འདྲ་བའི་རྟེན་དང་

བརྟེན་པའི་དཀྱིལ་འཁོར་ཡེ་ཤེས་པ་དང་དབང་གི་ལྷ་མཆོད་པའི་ལྷ་མོ་དང་བཅས་པ་

སྤྱན་དྲངས། འོད་ཟེར་རང་གི་སྙིང་གའི་ཧཱུཾ་ལ་ཐིམ་པར་གྱུར། ཁཎྡ་རོ་ཧི་བརྗོད་དེ་ཕྱིར་འབྲངས་ཀྱི་



བློ་བཟང་བསྐལ་བཟང་རྒྱ་མཚོ།

8

བགེགས་བསྐྲད། ཨ໋་ཨརྒྷཾ་པྲ་ཏཱི་ཙྪ་ཨཱཿཧཱུཾ། ཛཿཧཱུཾ་བཾ་ཧོཿགཉིས་སུ་མེད་པར་གྱུར། ཨ໋་ཡོོ་ག་ཤུདྡྷཿསརྦ་

དྷརྨཱཿཡོ་ག་ཤུདྡྷོ྅ཧཾ། ཨ໋་ཨརྒྷཾ་པྲ་ཏཱི་ཙྪ་ཨཱཿཧཱུཾ། དབང་གི་ལྷ་རྣམས་ཀྱིས་བདག་ལ་མངོན་

པར་དབང་བསྐུར་དུ་གསོལ་ཞེས་གསོལ་བ་བཏབ་པས་དེ་རྣམས་ཀྱིས་ཨ໋་སརྦ་ཏ་ཐཱ་ག་ཏ་

ཨ་བྷི་ཥེ་ཀ་ཏ་ས་མ་ཡ་ཤྲཱི་ཡེ་ཧཱུཾ། ཞེས་གསུང་ཞིང་དབང་བསྐུར་བས་ལུས་གང་དྲི་མ་ཐམས་

ཅད་དག ། བདེ་བ་ཆེན་པོ་མྱོང་། ཆུའི་ལྷག་མ་སྤྱི་གཙུག་ཏུ་གནས་པ་ཡོངས་སུ་གྱུར་པ་

ལས་གཙོ་བོ་ལ་རྡོར་སེམས། ཕག་མོ་ལ་མི་བསྐྱོད་པ། མཁའ་འགྲོ་མ་ལ་རྣམ་སྣང་། ལཱ་མ་

ལ་དོན་གྲུབ། དུམ་སྐྱེས་མ་ལ་འོད་དཔག་མེད། གཟུགས་ཅན་མ་ལ་རིན་འབྱུང་གིས་དབུ་

བརྒྱན་ཅིང་། དབང་གི་ལྷ་རྣམས་རང་ཉིད་ལ་ཐིམ་པར་གྱུར། མཆོད་པ་བྱིན་གྱིས་བརླབས་ནས། སྔར་སྤྱན་དྲངས་

པའི་ལྷ་མོ་རྣམས་ཀྱིས་མཆོད་པར་བསམ་ལ། 

ཨ໋་ཨརྒྷཾ་པྲ་ཏཱི་ཙྪ་སྭཱཧཱ། ཨོཾ་པཱ་དྱཾ་པྲ་ཏཱི་ཙྪ་སྭཱཧཱ། ཨ໋་བཛྲ་པུཥྤེ་ཨཱཿཧཱུཾ་སྭཱཧཱ། ནས། ཤཔྟའི་བར་གྱིས་

མཆོད། ནང་མཆོད་འབུལ་བ་ནི། གཡོན་པའི་མཐེབ་སྲིད་གྱིས་ནང་མཆོད་གཏོར་ཏེ། དྲིན་ཆེན་རྩ་བ་དང་བརྒྱུད་པར་བཅས་པའི་

དཔལ་ལྡན་བླ་མ་དམ་པ་རྣམས་ཀྱི་ཞལ་དུ་ཨ໋་ཨཱཿཧཱུཾ། ཨ໋་ཧྲཱིཿཧ་ཧ་ཧཱུཾ་ཧཱུཾ་ཕཊ་ཨ໋་ཨཱཿཧཱུཾ། ཨ໋་

སརྦ་བུདྡྷ་ཌཱ་ཀི་ནཱི་ཡེ་བཛྲ་བརྞཱ་ནཱི་ཡེ་ཧུཾ་ཧཱུཾ་ཕཊ་སྭཱཧཱ། ཨ໋་ཨཱཿཧཱུཾ། ཨ໋་ཌཱ་ཀི་ནཱི་ཡེ་ཧུཾ་ཧཱུཾ་ཕཊ་

ཨ໋་ཨཱཿཧཱུཾ། ཨ໋་ལཱ་མེ་ཧུཾ་ཧཱུཾ་ཕཊ་ཨ໋་ཨཱཿཧཱུཾ། ཨ໋་ཁཎྜ་རོ་ཧི་ཧུཾ་ཧཱུཾ་ཕཊ་ཨ໋་ཨཱཿཧཱུཾ། ཨ໋་རཱུ་པི་ཎཱི་ཡེ་

ཧུཾ་ཧཱུཾ་ཕཊ་ཨ໋་ཨཱཿཧཱུཾ། ཡི་དམ་དཀྱིལ་འཁོར་གྱི་ལྷ་ཚོགས་རྣམས་ཀྱི་ཞལ་དུ་ཨ໋་ཨཱཿཧཱུཾ། ཆོས་

སྐྱོང་སྲུང་མ་མཐུ་རྩལ་ཅན་རྣམས་ཀྱི་ཞལ་དུ་ཨ໋་ཨཱཿཧཱུཾ། དཔའ་བོ་དང་རྣལ་འབྱོར་མ་དང་

ཕྱོགས་སྐྱོང་ཞིང་སྐྱོང་ཀླུ་ལ་སོགས་པ་རྣམས་ཀྱི་ཞལ་དུ་ཨ໋་ཨཱཿཧཱུཾ། གཞི་བདག་གཉུག་

མར་གནས་པ་དང་སེམས་ཅན་ཐམས་ཅད་ལྷར་གྱུར་པ་རྣམས་ཀྱི་ཞལ་དུ་ཨ໋་ཨཱཿཧཱུཾ། ཨ໋་

ཨཱཿམྲི་ཏ་སྭཱ་ད་ན་སྭ་བྷཱ་བ་ཨཱདྨ་ཀོ྅ཧཾ། མགྲོན་ཐམས་ཅད་ཡེ་ཤེས་ཀྱི་བདུད་རྩིས་མཉེས་

ཤིང་ཚིམ་པར་གྱུར། ཡབ་ཡུམ་སྙོམས་པར་ཞུགས་པས་ལྷན་སྐྱེས་ཀྱི་བདེ་བ་མྱོང་ཞིང་། དེ་

དང་སྟོང་པ་དབྱེར་མེད་པའི་གསང་བ་དང་དེ་ཁོ་ན་ཉིད་ཀྱི་མཆོད་པས་མཉེས་པར་གྱུར།       



ལྷ་ལྔའི་སྒྲུབ་ཐབས་བདེ་ཆེན་མཆོག་སྦྱིན་

9

ཡབ་ཡུམ་གྱི་སྙིང་པོ་ཉེ་སྙིང་བཞི། མཁའ་འགྲོ་མ་བཞིའི་སྔགས་བརྗོད་དེ་སྔགས་མཆོད་ཀྱང་བྱ། དེ་ནས་ཤེས་ཤིང་སྤྲོ་ན། ཨ໋་བཅོམ་ལྡན་དཔའ་

བོའི་དབང་ཕྱུག་ལ་ཕྱག་འཚལ་ཧུཾ་ཧཱུཾ་ཕཊ། ཨ໋་བསྐལ་པ་ཆེན་པོའི་མེ་དང་མཉམ་པའི་

འོད་ཧུཾ་ཧཱུཾ་ཕཊ། ཨ໋་རལ་པའི་ཅོད་པན་མི་བཟད་པ་དང་ལྡན་ཧུཾ་ཧཱུཾ་ཕཊ། ཨ໋་མཆེ་བ་རྣམ་

པར་གཙིགས་པ་འཇིགས་པའི་ཞལ་ཧུཾ་ཧཱུཾ་ཕཊ། ཨ໋་སྟོང་ཕྲག་ཕྱག་ནི་འབར་བའི་འོད་ཟེར་

ཅན་ཧུཾ་ཧཱུཾ་ཕཊ། ཨ໋་དགྲ་སྟ་ཞགས་གདེངས་མདུང་དང་ཁ་ཊྭཱཾ་འཛིན་ཧུཾ་ཧཱུཾ་ཕཊ། ཨ໋་སྟག་གི་

པགས་པའི་ན་བཟའ་འཛིན་པ་ཅན་ཧུཾ་ཧཱུཾ་ཕཊ། ཨ໋་སྐུ་ཆེན་དུད་ཀ་བགེགས་མཐར་མཛད་

ལ་འདུད་ཧུཾ་ཧཱུཾ་ཕཊ། ཨ໋་བཅོམ་ལྡན་འདས་མ་རྡོ་རྗེ་ཕག་མོ་ལ་ཕྱག་འཚལ་ཧུཾ་ཧཱུཾ་ཕཊ། ཨ໋་

འཕགས་མ་རིག་མའི་དབང་ཕྱུག་ཁམས་གསུམ་གྱིས་མི་ཐུབ་ཧུཾ་ཧཱུཾ་ཕཊ། ཨ໋་འབྱུང་པོའི་

འཇིགས་པ་ཐམས་ཅད་རྡོ་རྗེ་ཆེན་པོས་འཇོམས་ཧུཾ་ཧཱུཾ་ཕཊ། ཨ໋་རྡོ་རྗེའི་གདན་བཞུགས་

གཞན་གྱིས་མི་ཐུབ་དབང་བྱེད་སྤྱན་ཧུཾ་ཧཱུཾ་ཕཊ། ཨ໋་གཏུམ་མ་ོཁྲོ་མའོི་གཟུགས་ཀྱིས་ཚངས་

པ་སྐེམ་པར་མཛད་ཧུཾ་ཧཱུཾ་ཕཊ། ཨ໋་བདུད་རྣམས་སྐྲག་ཅིང་སྐེམ་པས་གཞན་གྱི་ཕྱོགས་ལས་

རྒྱལ་ཧུཾ་ཧཱུཾ་ཕཊ། ཨ໋་རྨུགས་བྱེད་རེངས་བྱེད་རྨོངས་བྱེད་ཀུན་ལས་རྣམ་པར་རྒྱལ་ཧུཾ་ཧཱུཾ་ཕཊ། 

ཨ໋་རྡོ་རྗེ་ཕག་མ་ོསྦྱོར་ཆེན་འདདོ་དབང་མ་ལ་འདུད་ཧུཾ་ཧཱུཾ་ཕཊ། ཅེས་རྐང་བརྒྱད་ཀྱིས་བསྟོད་པའམ་བསྡུ་ན། ཧེ་

རུ་ཀ་དཔལ་དཔའ་བ་ོཆེ། །ཞེས་སོགས་སྔར་དྲངས་པའི་ཤླཽ་ཀ་གསུམ་གྱིས་བསྟོད། སྐབས་འདིར་བསྐྱེད་རིམ་གྱི་གཙོ་བ་ོཟབ་པ་དང་རྒྱ་ཆེ་བའི་ལྷའི་

རྣལ་འབྱོར་རྩེ་གཅིག་ཏུ་བསྒོམ་པར་བྱ། དེ་ལྟར་བསྒོམས་པས་སྐྱོ་ན་བཟླས་པ་བྱ་བ་ནི། 

འཕྲེང་བ་སྐད་ཅིག་གིས་གསུང་རྡོ་རྗེ་པདྨ་གར་དབང་དུ་གྱུར་པ་ཞུ་བ་ལས་འཕྲེང་

བའི་རྣམ་པར་གྱུར་པར་བསམ་ནས་བགྲང་འཕྲེང་བྱིན་གྱིས་བརླབས། 

ལྷ་རྣམས་ཀྱི་ཐུགས་ཀར་ཉི་གདན་ལ་གནས་པའི་ཧཱུཾ་ཡིག་གི་མཐར་བཟླས་བྱའི་

སྔགས་ཀྱིས་བསྐོར་བའི་དབུས་ཀྱི་ཡི་གེ་ལས་དཀྱིལ་འཁོར་གྱི་ལྷ་ཚོགས་སྤྲོས། འགྲོ་བའི་

དོན་བྱས། སླར་འདུས། དེ་ལ་ཐིམ་པས་སྤྲོ་བ་དང་བསྡུ་བའི་མཛད་པ་ཅན་དུ་གྱུར་པར་བསམས་

ནས། ཨ໋་ཤྲཱི་བཛྲ། ཞེས་སོགས་ཡབ་ཡུམ་གྱི་སྙིང་པོ་ཉེ་སྙིང་བཞི་དང་། ཨ໋་ཌཱ་ཀི་ནཱི་ཡེ་ཧུཾ་ཧཱུཾ་ཕཊ། ཅེས་སོགས་འཁོར་བཞིའི་སྔགས་བཟླ་



བློ་བཟང་བསྐལ་བཟང་རྒྱ་མཚོ།

ཞིང་། དེ་ཙམ་མ་ལྕོགས་ཚེ། ཡབ་ཀྱི་ཉེ་སྙིང་འབྲུ་བདུན་པ་ཙམ་བཟླས་ཀྱང་རུང་། དེ་རྗེས་ཡིག་བརྒྱ་བཟླ། གཏོར་མ་འབུལ་བ་ནི། ནང་མཆོད་ལྟར་བྱིན་གྱིས་བརླབས། 

འབར་བའི་ཕྱག་རྒྱ་དང་བཅས།  

 ཕ�། རང་གི་ཐུགས་ཀའི་ཧཱུཾ་ཡིག་ལས་འཕྲོས་པའི་འོད་ཟེར་གྱིས་དུར་ཁྲོད་བརྒྱད་

ན་གནས་པའི་ཕྱོགས་སྐྱོང་ཞིང་སྐྱོང་སོགས་འཁོར་དང་བཅས་པ་ཐམས་ཅད་ཡོངས་སུ་

རྫོགས་པའི་ཧེ་རུ་ཀའི་དཀྱིལ་འཁོར་མདུན་གྱི་ནམ་མཁར་སྤྱན་དྲངས། ཨ໋་ཨརྒྷཾ་པྲ་ཏཱི་ཙྖ་

སྭཱཧཱ། ཞེས་སོགས་ཀྱིས་མཆོད། ལྷ་རྣམས་ཀྱི་ལྗགས་ལ་ཧཱུཾ་དཀར་པོ་ལས་བྱུང་བའི་རྡོ་རྗེ་རྩེ་གསུམ་པ་

དཀར་པོ་ནས་འབྲུ་ཙམ་འཁོད་པའི་རྡོ་རྗེའི་འོད་ཟེར་གྱི་སྦུ་གུས་དྲངས་ནས་གསོལ་བར་

གྱུར། ཨོཾབཛྲ་ཨཱ་ར་ལི་ཧོཿཛཿཧཱུཾ་བཾ་ཧོཿ བཛྲ་ཌཱ་ཀི་ནཱི་ས་མ་ཡ་སྟྭཾ་ཏྲི་ཤྱ་ཧོཿ ཞེས་པ་ལན་གསུམ་གྱིས་གཙོ་

འཁོར་རྣམས་ལ་གཏོར་མ་འབུལ། 

ཨ໋་ཨརྒྷཾ་པྲ་ཏཱི་ཙྪ་སྭཱཧཱ། ནས། ཤཔྟའི་བར་དང་། ཨ໋་ཤྲཱི་ཧེ་རུ་ཀ་ས་པ་རི་ཝཱ་ར་ཨ໋་ཨཱཿཧཱུཾ། གིས་ནང་མཆོད་

འབུལ། ཧེ་རུ་ཀ་དཔལ་དཔའ་བོ་ཆེ། །ཞེས་སོགས་ཤླཽ་ཀ་གསུམ་གྱིས་བསྟོད། སྲིད་པ་དང་མཉམ་ཞི་བ་ཆགས་

བཅོམ་ཀུན་ཏུ་རྟོག་པ་འཇོམས། །ཁྱོད་ནི་དངོས་པོ་མཐའ་དག་མཁའ་ལྟར་གཟིགས་པ་

དང་ལྡན་པ། །མགོན་པོ་ཤིན་ཏུ་བརྩེ་བ་ལྕི་བའི་ཆུས་བརླན་ཐུགས་ཀྱི་ཆུས། །མཛོད་ཅིག་

ལྷ་མོ་རྣམས་ཀྱིས་བདག་ལ་ཤིན་ཏུ་རྗེས་བརྩེར་མཛོད། །ཅེས་འདོད་དོན་ལ་གསོལ་བ་གདབ། 

དུར་ཁྲོད་བརྒྱད་ན་གནས་པའི་ཕྱོགས་སྐྱོང་དང་ཞིང་སྐྱོང་ཀླུ་ལ་སོགས་པ་སྐད་ཅིག་

གིས་འོད་གསལ་དུ་བཅུག་པ་ལས་བདེ་མཆོག་གི་ལྷ་ཡབ་ཡུམ་གྱི་སྐུར་བཞེངས་པའི་

མགྲོན་རྣམས་ཀྱི་ལྗགས་ལ་ཧཱུཾ་དཀར་པོ་ཞེས་པ་ནས། གསོལ་བར་གྱུར། ཨ໋་ཁ་ཁ། ཁཱ་ཧི་ཁཱ་ཧི། 

སརྦ་ཡཀྵ། རཱཀྵ་ས། བྷཱུ་ཏ། པྲི་ཏ། པི་ཤཱ་ཙ། ཨུནྨཱ་ད། ཨ་པ་སྨཱ་ར། བཛྲ་ཌཱ་ཀ་ཌཱ་ཀི་ནྱཱ་ད་ཡཿ་ཨི་

མཾ་བ་ལིཾ་གྲི་ཧྞ་ནྟུ། ས་མ་ཡ་རཀྵནྟུ་ཡ། མ་མ་སརྦ་སིདྡྷི་མྨེ་པྲ་ཡཙྪནྟུ། ཡ་ཐཻ་པཾ། ཡ་ཐཻ་ཥྚཾ། བྷུ་ཛ་

ཐ། བི་པ་ཐ། ཛི་གྷྲ་ཐ། མཱ་ཏི་ཀྲ་མ་ཐཱ། མ་མ་སརྦྦ་ཀཱརྟ་ཡ། སད་སུ་ཁཾ་བི་ཤུདྡྷ་ཡ། ས་ཧ་སེ་ཀ་

བྷ་བནྟུ་ཧཱུཾ་ཧཱུཾ་ཕཊ་ཕཊ་སྭཱཧཱ། ལན་གཉིས་བརྗོད་ནས། ཕྱོགས་མཚམས་ཀྱི་ཕྱོགས་སྐྱོང་སོགས་ལ་འབུལ། ཨ໋་ཨརྒྷཾ་པྲ་ཏཱི་ཙྪ་སྭཱཧཱ། 



ལྷ་ལྔའི་སྒྲུབ་ཐབས་བདེ་ཆེན་མཆོག་སྦྱིན་

ནས། ཤཔྟའི་བར་དང་། ཕྱོགས་སྐྱོང་ཞིང་སྐྱོང་ཀླུ་ལ་སོགས་པ་རྣམས་ཀྱི་ཞལ་དུ་ཨ໋་ཨཱཿཧཱུཾ། བསྟན་

པ་བསྲུང་དང་འགྲོ་བའི་དོན་མཛད་ཕྱིར། །ཐུགས་དམ་བཅས་ཤིང་ཞལ་གྱིས་འཆེས་པ་

རྣམས། །དཔལ་ཆེན་བཀའ་སྡོད་ཡིད་ལྟར་མགྱོགས་པ་ཡི། །འཇིགས་པའི་གཟུགས་ཅན་

དྲག་གཏུམ་མི་བཟད་པ། །གདུག་པ་འདུལ་མཛད་ནག་པོའི་ཕྱོགས་རྣམས་འཇོམས། །རྣལ་

འབྱོར་ལས་ལ་འབྲས་བུ་སྟེར་མཛད་ཅིང་། །མཐུ་སྟོབས་བྱིན་བརླབས་བསམ་གྱིས་མི་ཁྱབ་

པའི། །གནོད་སྦྱིན་ཚོགས་སོགས་བརྒྱད་ལ་ཕྱག་འཚལ་ལོ། །སྡེ་བརྒྱད་བཙུན་མོ་སྲས་དང་

གཡོག་བཅས་པས། །དངོས་གྲུབ་ཀུན་གྱི་བཀའ་དྲིན་བདག་ལ་སྩོལ། །ཞེས་བསྟོད་ཅིང་འཕྲིན་ལས་བཅོལ། དེ་

ནས་ཆད་ལྷག་གི་ཉེས་པ་ཞི་བའི་ཆེད་དུ་དྲིལ་བུ་དཀྲོལ་བ་དང་བཅས་ཡིག་བརྒྱ་བཟླ། པད་ཀོར་གྱི་མཐར་སྙིང་གར་འཁྱུད་པའི་ཚུལ་བྱས་ནས།

 ཨ໋་ཡོ་ག་ཤུདྡྷཿསརྦ་དྷརྨཱཿཡོ་ག་ཤུདྡྷོ་ཧཾ། གཡོན་པའི་མཐེབ་སྲིན་གྱིས་སེ་གོལ་གཏོག་ནས། ཨ໋་བཛྲ་མུཿའཇིག་

རྟེན་པ་རྣམས་རང་གནས་སུ་གཤེགས་ཤིང་། དཀྱིལ་འཁོར་བདག་ཉིད་ལ་ཐིམ་པར་གྱུར། 

ཅེས་བརྗོད། དེ་ནས་ཉེར་བསྡུ་བྱ་བ་ནི།

 རང་གི་ཐུགས་ཀའི་ཧཱུཾ་ལས་འདོ་ཟེར་འཕྲོས་པས་རྟེན་དང་བརྟེན་པའི་དཀྱིལ་འཁོར་

རྣམས་སྣང་བར་བྱས་ཏེ་འོད་དུ་གྱུར་པའི་བསྲུང་འཁོར་དུར་ཁྲོད་དང་བཅས་པ་གཞལ་

ཡས་ཁང་ལ་ཐིམ། གཞལ་ཡས་ཁང་འཁོར་རྣམས་ལ་ཐིམ། མཚམས་གྱི་བུམ་པ་ཐོད་པ་

དང་བཅས་པ་བཞི་སྙིང་པོའི་རྣལ་འབྱོར་མ་བཞི་ལ་ཐིམ། དེ་བཞི་ཡང་གཙོ་བོ་ལ་ཐིམ། 

གཙོ་བོ་ཡབ་ཡུམ་ཡང་འོད་དུ་ཞུ་ནས་ཐུགས་ཀའི་ཧཱུཾ་ལ་ཐིམ། ཧཱུཾ་ཡིག་ཡོངས་སུ་གྱུར་

པ་ལས་བཅོམ་ལྡན་འདས་ཧེ་རུ་ཀ་སྔོན་པོ་ཞལ་གཅིག་ཕྱག་གཉིས་རྡོར་དྲིལ་འཛིན་པ་

གཡས་བརྐྱང་གིས་བཞུགས་པ་ལ་ཡུམ་རྡོ་རྗེ་ཕག་མོ་དམར་མོ་གྲི་ཐོད་འཛིན་པས་འཁྱུད་

པར་གྱུར་པའི་སྤྱི་བོར་ཨ໋། མགྲིན་པར་ཨཱཿཐུགས་ཀར་ཧཱུཾ་གིས་མཚན་པར་གྱུར། ཅེས་བྱ་ཞིང་། དེ་

བས་རྒྱས་པར་བྱེད་འདོད་ན། འཁྱུད་པར་གྱུར་པའི་སྙིང་གར་ཟླ་བ་ལ་རྡོ་རྗེ་སེམས་དཔའི་ངོ་བོ་ཨ໋་ཧཾ་དཀར་པོ་ཞེས་སོགས་ཡབ་ཡུམ་གྱི་གོ་ཆ་བཀོད་དེ་བསྲུང་བ་བྱ།



བློ་བཟང་བསྐལ་བཟང་རྒྱ་མཚོ།

 སྲིད་པ་གསུམ་འབར་སྐུ་ནི་རྗེས་ཆགས་དུལ་བར་ལྡན།། འོད་ཟེར་སྔོན་པོ་སྟོང་ལྡན་

ཉི་མ་བརྒྱ་སྟོང་ལྡན། །རྣམ་མང་སྐུ་དང་ཆ་ལུགས་རྗེས་ཆགས་སེམས་དཔར་ལྡན། །ཧེ་རུ་ཀ་

དཔལ་དེ་དང་ལན་ཅིག་གར་བྱེད་ཤོག །ལྷ་མོ་ཚད་མ་དམ་ཚིག་ཚད་མ་དང་། །དེས་བརྗོད་

གསུང་ཡང་མཆོག་ཏུ་ཚད་མ་སྟེ། །བདེན་པ་འདི་དག་གིས་ནི་ལྷ་མོ་རྣམས། །བདག་ཅག་

རྗེས་སུ་འཛིན་པའི་རྒྱུར་གྱུར་ཅིག །སེམས་ཅན་ཀུན་གྱི་དནོ་གྱི་ཕྱིར། །བདག་ནི་ཧེ་རུ་ཀར་

གྱུར་ནས། །སེམས་ཅན་ཐམས་ཅད་ཧེ་རུ་ཀའི། །གོ་འཕང་མཆོག་ལ་འགོད་པར་ཤོག། །ཅེས་

བསྔོ་བ་དང་སྨོན་ལམ་བྱ། དེ་ལྟར་ཚུལ་བཞིན་དུ་བསླབས་པའི་ཐུན་མཚམས་སུ་ཁ་ཟས་ཀྱི་རྣལ་འབྱོར་ནི་བཟའ་བཏུང་རྣམས་སྔར་གྱི་ནང་མཆདོ་ལྟར་བྱིན་གྱིས་བརླབས་

ནས། རང་གི་ལྕེ་ལ་ཧཱུཾ་དཀར་པོ་ལས་བྱུང་བའི་རྡོ་རྗེ་རྩེ་གསུམ་པ་དཀར་པོ་ནས་འབྲུ་ཙམ་འཁོད་པའི་རྡོ་རྗེའི་འོད་ཟེར་གྱི་སྦུ་གུས་ཁ་ཟས་ཀྱི་བཅུད་དྲངས་ཏེ་སྙིང་གའི་ཧཱུཾ་

ཡིག་ལྷ་ཐམས་ཀྱི་ངོ་བོར་མོས་པ་ལ་ཕུལ་བས་ལྷ་རྣམས་བདེ་བ་ཆེན་པོས་མཉེས་ཤིང་ཚིམ་པར་བསམ་ནས་ལོངས་སྤྱོད། ཉལ་བའི་རྣལ་འབྱོར་ནི། སྙིང་གའི་ཧཱུཾ་ལས་འོད་

ཟེར་འཕྲོས་པས་སྣོད་བཅུད་ཐམས་ཅད་སྦྱངས་ནས་འདོ་དུ་གྱུར་པ་དུར་ཁྲོད་ལ་ཐིམ་ཞིང་། དེ་བསྲུང་འཁོར་དང་བཅས་པ་འདོ་དུ་ཞུ་ནས་གཞལ་ཡས་ཁང་ལ་ཐིམ་པ་ནས། 

གཙོ་བོ་ཧཱུཾ་ཡིག་ལ་ཐིམ་པའི་བར་ཉེར་བསྡུའི་སྐབས་ལྟར་དང་། ཧཱུཾ་གི་ཞབས་ཀྱུ་ཧའི་ལུས་དང་། དེ་མགོ་བོ་དང་། དེ་ཟླ་ཚེས་དང་། དེ་ཐིག་ལེ་དང་། དེ་ནཱ་ད་དང་།     ནཱ་ད་

ཡང་མི་དམིགས་པར་བསམ་ནས་སྙིང་གར་སྡུད་རིམ་བྱས་པ་ལ་སེམས་བཟུང་ནས་གཉིད་ལོག །ལྡང་བའི་དུས་སུ་རྣལ་འབྱོར་མ་རྣམས་ཀྱིས་གླུ་དང་ཌཱ་མ་རུའི་སྒྲས་སད་

པར་མོས། ཁྲུས་ཀྱི་ཚེ། སྔར་གྱི་ཆུ་དབང་སྐབས་ལྟར་ལྷ་མོ་རྣམས་ཀྱིས་རང་ལ་ཁྲུས་གསོལ་བས་སྡིག་སྒྲིབ་སོགས་དག་པའི་མོས་པ་བྱ་ལ། དེས་མཚོན་ཐུན་མཚམས་ཐམས་

ཅད་དུ་གང་སྣང་ལྷའི་རྣལ་འབྱོར་གྱི་ངང་ནས་ངག་གིས་སྔགས་བཟླ་བ་དང་རང་སྣང་ཐམས་ཅད་བདེ་སྟོང་གི་རྣམ་རོལ་ཏུ་བལྟ་བ་སོགས་ལ་བསླབས་ཏེ་མྱུར་ལམ་ཟབ་མོ་

དང་མཇལ་བའི་རྟེན་བཟང་པོ་ཐོབ་པ་འདི་སྒོ་གསུམ་བག་ཡོད་པས་དོན་དང་ལྡན་པར་བྱའོ། །

ཐ་མལ་སྐྱེ་འཆི་བར་དོ་ལྕགས་ཀྱི་ཁམས། །སྐུ་གསུམ་གསེར་སྦྱངས་སྙིང་པོར་བསྒྱུར་

པའི་འཕྲུལ། །མ་བཅོས་བདེན་པ་གཉིས་ཀྱི་གསེར་འགྱུར་རྩི། །སྦྱོར་བའི་ཆ་རྐྱེན་དང་པོ་

བསྐྱེད་རིམ་གནད། །འཁྲུལ་ཟད་འདོད་པ་ཀུན་འཇོའི་ཡིད་བཞིན་ནོར། །ཚིག་ཉུང་གསེར་

གྱི་ཐག་པར་སྤེལ་བ་འདིས། །མཐའ་ཡས་འགྲོ་བ་མང་པོར་དངོས་གྲུབ་ཀྱི། །མཆོག་སྦྱིན་སྒོ་

བརྒྱ་ཡོངས་སུ་འབྱེད་པར་ཤོག། བཅོམ་ལྡན་ཡབ་ཡུམ་དགྱེས་པས་དུས་རྟག་ཏུ།། བདག་

གི་མགོན་དང་བཤེས་སུ་མི་འབྲལ་ཞིང་། །ཟབ་རྒྱས་གདམས་ངག་ཐོས་དོན་སྒྲུབ་གཞོལ་



ལྷ་ལྔའི་སྒྲུབ་ཐབས་བདེ་ཆེན་མཆོག་སྦྱིན་

པའི། །རྣལ་འབྱོར་དབང་པོས་ས་སྟེང་ཀུན་ཁྱབ་ཤོག། ཅེས་དཔལ་འཁོར་ལོ་སྡོམ་པ་ཞལ་གཅིག་ཕྱག་གཉིས་པ་ལྷ་ལྔའི་

སྒྲུབ་ཐབས་བདེ་ཆེན་མཆོག་སྦྱིན་ཞེས་བྱ་བ་འདི་ནི་འདི་གའི་དྲུང་འཁོར་གྲས་བློ་བཟང་ཐབས་མཁས་དང་། སེར་སྨད་གྲྭ་རིགས་རབ་འབྱམས་པ་ཚུལ་ཁྲིམས་དཔལ་

འབར་སོགས་ཀྱིས་བསྐུལ་ཞིང་། ལམ་འདི་ལ་ཉམས་ལེན་བྱེད་འདོད་ཅན་ཚིག་ཉུང་ངུ་ལ་དགའ་བ་གཞན་མང་པོ་ཞིག་ལ་ཡང་ཕན་པར་བསམ་ནས་ཤཱཀྱའི་དགེ་སློང་

བློ་བཟང་བསྐལ་བཟང་རྒྱ་མཚོས་སྦྱར་བའི་ཡི་གེ་པ་ནི་མཆོད་དཔོན་ཞ་ལུ་མཁན་པོས་བགྱིས་པ་འདིས་ཀྱང་རྒྱལ་བ་བློ་བཟང་གྲགས་པའི་བསྟན་པ་ཕྱོགས་དུས་ཐམས་

ཅད་དུ་རྒྱས་པར་གྱུར་ཅིག ། 

གུས་མིང་ཏྲེ་ཧོར་དགེ་བཤེས་འཕྲིན་ལས་རྡོ་རྗེ་ནས་ས་སྟེང་རྒྱལ་བསྟན་ཡོངས་རྫོགས་ཀྱི་མངའ་བདག་འཛམ་གླིང་ཞི་བདེའི་དེད་དཔོན་ཆེན་པོ་གངས་ཅན་

བོད་འབངས་ཡོངས་ཀྱི་ལྷ་སྐལ་ྋགོང་ས་ལྷ་མིའི་རྣམ་འདྲེན་ྋསྐྱབས་མགོན་རྒྱལ་དབང་ཐམས་ཅན་མཁྱེན་ཅིང་གཟིགས་པ་ཆེན་པོ་རྗེ་བཙུན་འཇམ་དཔལ་ངག་

དབང་བློ་བཟང་ཡེ་ཤེས་བསྟན་འཛིན་རྒྱ་མཚོ་སྲིད་གསུམ་དབང་བསྒྱུར་མཚུངས་པ་མེད་པའི་སྡེ་དཔལ་བཟང་པོ་མཆོག་གི་སྐུ་ཚེ་བསྐལ་པ་ཁྲི་ཕྲག་ནས་ཁྲི་ཕྲག་གི་བར་

ཏུ་བརྟན་ཅིང་ཐུགས་ཀྱི་བཞེད་དགོངས་མཐའ་དག་འབད་མེད་ལྷུན་གྱིས་འགྲུབ་པའི་ཆེད་དུ། ཕྱི་ལོ་༢༠༡༧ ཟླ་བ་༡༢ ཚེས་༢༥་ལ་ཚར་༡༠༠ དཔར་དུ་བསྐྲུན།


